http://www.berria.info/testua_ikusi.php?Saila=euskalherria&Iturria=BERRIA&Data=2005-09-13&Produktua=BERRIA&Edizioa=00&Orria=017&Kont=854
2005-09-13


537 hitz
iÑAKI UGARTEBURU - kiroletako gipuzkoako foru zuzendaria 
«Kirol zelaian, hein batean, denok gara berdinak» 


Kirolak, lehiarako ez ezik, gizarteratzeko ere balio du; etorkinekin nola erabil daitekeen aztertzen ari da Gipuzkoako Foru Aldundia. 

arantxa iraola - DONOSTIA 

Gipuzkoako Foru Aldundiko Gizarte Harremanetako Saileko Kirol zuzendaria da Iñaki Ugarteburu. EHUko Udako Ikastaroen barruan, Kirola eta gizartea. XXI. mendeko kirola: tresna egokia gizarte aldaketarako ikastaroan, gogoetarako deia egin zuen lehengo astean. Kirolaren ikuspegi zabal eta integratzailearen alde agertu zen. 

Gizarteratzeko erabil daiteke kirola, eta erabiltzen da, gainera... 

Kirola ezin hobea izan daiteke jendea gizarteratzeko. Baina kirola oso errealitate konplexua da: Everestera igotzea, hondartzan korrika egitea... Dena da kirola. Eta kirol mota batzuk oso onak izan daitezke jendea gizarteratzeko; adibidez, kirol federatua eta parte-hartzea bultzatzen duten kirolak. 
Eta nor gizarteratzeko erabil daiteke kirola? 

Bada, gizartean baztertuta daudenei hurbiltzen laguntzeko. Hor daude, esate baterako, etorkinak; Gipuzkoan 21.000 dira. Baina bazterketa mota asko daude, ez soilik etorkinena. Hor dago, esaterako, emakumearen gizarteratzea. Gipuzkoako Foru Aldundian aspaldi ari gara horretan lanean, eta haurrekin ere bai, Eskola Kirolean... Eta etorkinekin ere egin daiteke zerbait. 

Eta etorkinen kasuan zer bilatu behar da. Zein da helburua? 

Aukerarik onena interkulturalitatea da. Afrikatik eta Hego Ameriketatik datoz asko, eta ezer gutxi dakigu haiei buruz. Kontua elkarrengandik ikastea da; haiek gure gizartearen funtzionamenduan sartzea eta, bide batez, guk haiengatik ikastea. Gure ustez, aukerarik onena elkar aberastea da. 

Eta nola lagundu dezake horretan kirolak? 

Hizkuntza unibertsala da kirola, eta malguak eta irudimentsuak izan behar dugu. Bada kirol bat, esaterako, unibertsala: futbola. Haren inguruan jatorri guztietako jendea elkar daiteke. Bartzelonan eta, esaterako, egin dituzte era honetako egitasmoak. Beste kasu batzuetan, etorkinentzat ohikoak diren kirolak susta daitezke. Pakistandarrek, esate baterako, cricketean jokatzen dute, ezta? Sar dezagun, bada, gure programetan cricketean jokatzeko aukera, baina bidean ez dezagun ahaztu euskal pilota. Elkar ezagut dezagun, eta kirola horretarako tresna ona da; izan ere, kirol zelaian, hein handi batean, denok gara berdinak. 

Era honetako egitasmoak haurrentzat edo helduentzat izatea nahi duzue? 

Hasiera batean behintzat haurrekin lan egitea errazagoa izango dela pentsatzen dugu; haurrak eskolara doaz eta ikusten dutena egiten dute. 

Oso kultura ezberdina dute etorkin askok. Kirola egiteko orduan igarriko da hori, eta eragozpen ere izango da askotan... 

Bai, kulturaren aldetik kasu batzuetan oso zaila da. Hor dago, esaterako, emakume musulmanen kasua; ezinezkoa da haientzat gizonekin batera igerileku publikoetan sartzea... Kasu horietan dagoena ez da hesia; harresia da. Oso zaila da. Zenbait kasutan eskatu izan ohi dute propio ordu jakin batzuetan igerilekua beren nahierara zabaltzeko, baina ez da erraza. 
Zein da gakoa? 

Sentsibilizazioa, jendeak ez pentsatzea kanpotik datorren dena txarra dela. 

Beste leku batzuetako egitasmoen berri izateko aukera izan duzue. Zer ikasi duzue? 

Bidea oso luzea dela eta zailtasunak daudela. Esate baterako, litekeena da programa bat egin eta egokia izatea da Europatik etorritako etorkinentzat, baina ez Magreb aldetik datozenentzat; talde bakoitzak bere berezitasunak ditu. 

Baina programa guztietan izango da zerbait komuna, ahaztu ezin dena... 

Bai, beti kontuan izan behar da etorkinekin egin behar de-la lan programa hauek egiteko, eta ez soilik etorkinentzat. Haien parte-hartzea bultzatu behar da. Oso garrantzitsua da hori. 

Gipuzkoan saiatu zarete era honetako egitasmoren batekin? 

Oraindik ez. Ikastaro honekin lehen urratsa egin nahi izan dugu, gaiaren gainean gogoeta bultzatzeko. Eskaririk ere ez dugu izan oraindik, baina egoerari aurrea hartzea da gure asmoa. 

